
MT 1  MT 

OPINJONI TAL-KUMMISSJONI 

ta’ 21.11.2018 

dwar l-Abbozz ta' Pjan Baġitarju ta’ Malta 

KUNSIDERAZZJONIJIET ĠENERALI  

1. Ir-Regolament (UE) Nru 473/2013 jistabbilixxi dispożizzjonijiet għall-monitoraġġ 

aħjar tal-politiki baġitarji fiż-żona tal-euro biex jiġi żgurat li l-baġits nazzjonali jkunu 

konsistenti mal-gwida għall-politika ekonomika maħruġa fil-kuntest tal-Patt ta’ 

Stabbiltà u Tkabbir (PST) u mas-Semestru Ewropew għall-koordinazzjoni tal-

politika ekonomika. 

2. L-Artikolu 6 tar-Regolament (UE) Nru 473/2013 jirrikjedi li kull sena l-Istati 

Membri jressqu Abbozz ta’ Pjan Baġitarju lill-Kummissjoni u lill-Grupp tal-Euro li 

sal-15 ta' Ottubru jippreżenta l-aspetti ewlenin tas-sitwazzjoni baġitarja tal-

amministrazzjoni pubblika u tas-sottosetturi tagħha għas-sena li jkun jmiss.  

KUNSIDERAZZJONIJIET DWAR MALTA 

3. Abbażi tal-Abbozz ta' Pjan Baġitarju għall-2019 ippreżentat fil-15 ta' Ottubru 2018 

minn Malta, il-Kummissjoni adottat l-opinjoni li ġejja, f'konformità mal-Artikolu 7 

tar-Regolament (UE) Nru 473/2013.  

4. Malta hija soġġetta għall-parti preventiva tal-PST u jentħieġ li żżomm pożizzjoni 

fiskali soda li tiżgura l-konformità mal-objettiv baġitarju ta’ terminu medju (OTM) 

ta’ bilanċ strutturali ta’ baġit bilanċjat f’termini strutturali. 

5. Skont il-previżjoni tal-Kummissjoni tal-ħarifa tal-2018, l-ekonomija Maltija hija 

mistennija li tibqa’ b’saħħitha u li tikber b’5,4 % fl-2018 u b’4,9 % fl-2019. Ix-

xenarju makroekonomiku sottostanti għall-Abbozz ta' Pjan Baġitarju jipprevedi li l-

PDG fi prezzijiet kostanti jibqa’ robust u li jikber b’5,8 % fl-2018, b’hekk ikun 

majna minn 6,7 % fl-2017. It-tkabbir tal-PDG fi prezzijiet kostanti huwa previst li 

jkompli jimmodera għal 5,3 % fl-2019, bid-domanda domestika projettata li tibqa’ l-

kontributur ewlieni għat-tkabbir. Meta mqabbel mal-previżjoni tal-Kummissjoni tal-

ħarifa tal-2018, it-tkabbir tal-PDG fi prezzijiet kostanti fil-pjan tal-awtoritajiet huwa 

ogħla fis-sentejn li huma u x-xenarju makroekonomiku sottostanti għall-Abbozz ta' 

Pjan Baġitarju huwa favorevoli. Malta hija konformi mar-rekwiżit tar-Regolament 

(UE) Nru 473/2013 minħabba li l-abbozz ta' baġit huwa bbażat fuq previżjonijiet 

makroekonomiċi approvati indipendentement. 

6. Fl-2018, l-Abbozz ta' Pjan Baġitarju jipprevedi li s-surplus nominali se jonqos 

drastikament għal 1,1 % tal-PDG, wara surplus ta’ 3,5 % tal-PDG fl-2017. Għall-

2019, l-Abbozz ta' Pjan Baġitarju għandu fil-mira żieda żgħira fis-surplus għal 1,3 % 

tal-PDG. F’termini strutturali
1
, il-pjanijiet tal-gvern iġibu magħhom tnaqqis 

imdaqqas fis-surplus fl-2018, għal 0,6 % tal-PDG (minn 3,1 % fl-2017) u żieda 

żgħira għal 0,8 % tal-PDG fl-2019. Il-previżjoni tal-Kummissjoni tal-ħarifa tal-2018 

tbassar defiċit nominali ta' 1,3 % tal-PDG fl-2018, u ta' 1,2 % tal-PDG fl-2019. 

Imqabbel mal-pjanijiet tal-gvern, hemm xi differenzi fil-kompożizzjoni, b’inqas 

                                                 
1
 Il-bilanċ nett aġġustat ċiklikament ta' miżuri ta' darba u temporanji, ikkalkulat mill-ġdid mill-Kummissjoni 

b'metodoloġija miftiehma b'mod komuni. 

investiment pubbliku ffinanzjat nazzjonalment, li huwa kkumpensat parzjalment 

b’nefqa kurrenti iktar dinamika fil-previżjoni tal-Kummissjoni. Il-bilanċ strutturali 

fil-previżjoni tal-Kummissjoni tal-ħarifa tal-2018 huwa mistenni li jistabbilizza għal 

0,9 % tal-PDG fis-sentejn li huma.  

7. Il-miżuri rrapportati fl-Abbozz ta' Pjan Baġitarju huma stmati li se jkollhom impatt 

espansjonarju ta’ madwar 0,6 % tal-PDG. Il-miżuri tad-dħul introdotti bil-baġit tal-

2019 huma mistennija li jnaqqsu s-surplus nominali b’0,2 % tal-PDG. Daw jinkludu 

l-impatt negattiv fuq id-dħul mill-VAT relatat mar-Regolament ta’ Implimentazzjoni 

tal-Kunsill (UE) 1042/2013
2
; l-estensjoni tat-tnaqqis tad-dazju fuq dokumenti għal 

xerrejja ta’ proprjetà residenzjali għall-ewwel u għat-tieni darba; l-introduzzjoni ta’ 

inċentivi fiskali għal kontribuzzjonijiet għal pensjonijiet privati kif ukoll ir-reviżjoni 

tal-faxex tat-taxxa fuq id-dħul għal dawk li jaqilgħu inqas. Fin-naħa tan-nefqa, l-

impatt espansjonarju tal-miżuri inklużi fil-baġit tal-2019 huwa stmat għal madwar 

0,3 % tal-PDG. Dawn il-miżuri huma mmirati li jżidu l-pensjonijiet u l-assistenza 

soċjali, u li jappoġġaw lill-Għawdxin. L-Abbozz ta' Pjan Baġitarju jipprevedi wkoll 

l-espansjoni tas-sussidju għall-kera u l-estensjoni tan-netwerk tat-trasport tal-iskola. 

Jinkludi wkoll 0,1 % tal-PDG ta’ nefqa ffinanzjata mill-Fond Soċjali għall-Iżvilupp 

Nazzjonali. Filwaqt li l-feles ta' taxxa f’Malta huwa fost l-iżgħar fl-Unjoni, l-Abbozz 

ta' Pjan Baġitarju ma jinkludi l-ebda miżura ġdida li taffettwa l-feles ta' taxxa. Fir-

rigward tar-Rakkomandazzjoni tat-13 ta’ Lulju 2018 li l-Kunsill indirizza lil Malta 

biex tiżgura s-sostenibbiltà tas-sistemi tas-saħħa u tal-pensjonijiet
3
, inkluż billi 

tiżdied l-età statutorja tal-irtirar u billi jiġi ristrett l-irtirar kmieni, l-Abbozz ta' Pjan 

Baġitarju jenfasizza l-miżuri rilevanti fl-oqsma tas-saħħa u tal-pensjonijiet. 

Madankollu, dawk il-miżuri, skont valutazzjoni preliminari, jidher li ma għandhom l-

ebda impatt fuq is-sostenibbiltà tas-sistema tas-saħħa u tal-pensjonijiet.  

8. Fl-2018 u l-2019, skont l-informazzjoni pprovduta fl-Abbozz ta' Pjan Baġitarju, il-

bilanċ strutturali (rikalkulat) huwa mistenni li jkun ogħla mill-OTM ta’ pożizzjoni 

baġitarja bbilanċjata f’termini strutturali. Din il-valutazzjoni hija kkonfermata mill-

previżjoni tal-Kummissjoni tal-ħarifa tal-2018. Għaldaqstant, tindika li hemm 

konformità mad-dispożizzjonijiet tal-PST kemm fl-2018 u l-2019. Fl-istess ħin, l-

iżviluppi tan-nefqa jenħtieġ li jkunu mmonitorjati bir-reqqa fuq terminu qasir u 

medju, l-iktar fid-dawl ta’ xi riskji possibbli għar-reżiljenza fil-ġejjieni. 

9. Kollox ma’ kollox, il-Kummissjoni hija tal-fehma li l-Abbozz ta' Pjan Baġitarju ta’ 

Malta huwa konformi mad-dispożizzjonijiet tal-Patt ta’ Stabbiltà u Tkabbir. Il-

Kummissjoni tistieden lill-awtoritajiet biex jimplimentaw il-baġit tal-2019.  

                                                 
2
 Ir-Regolament ta’ Implimentazzjoni tal-Kunsill (UE) Nru 1042/2013 tas-7 ta’ Ottubru 2013 li jemenda 

r-Regolament ta’ Implimentazzjoni (UE) Nru 282/2011 fir-rigward tal-post tal-forniment ta’ servizzi; 

ĠU L 284, 26.10.2013, p. 1. 
3
 Ir-Rakkomandazzjoni tal-Kunsill tat-13 ta' Lulju 2018 dwar il-Programm Nazzjonali ta' Riforma tal-

2018 ta' Malta u li tagħti opinjoni tal-Kunsill dwar il-Programm ta' Stabbiltà tal-2018 ta' Malta; ĠU C 

320, 10.09.2018, p. 76. 

Il-Kummissjoni hija wkoll tal-fehma li Malta ma għamlet l-ebda progress fir-rigward 

tal-parti strutturali tar-rakkomandazzjonijiet fiskali li hemm fi-Rakkomandazzjoni 

tal-Kunsill tat-13 ta’ Lulju 2018 fil-kuntest tas-Semestru Ewropew u għalhekk 

tistieden lill-awtoritajiet biex iħaffu l-implimentazzjoni. Deskrizzjoni komprensiva 

tal-progress li sar fir-rigward tal-implimentazzjoni tar-rakkomandazzjonijiet speċifiċi 

għall-pajjiż se ssir fir-Rapporti tal-Pajjiżi tal-2019 u fil-kuntest tar-

rakkomandazzjonijiet speċifiċi għall-pajjiż li jridu jiġu proposti mill-Kummissjoni 

f'Mejju tal-2019. 

Magħmul fi Brussell, 21.11.2018 

 Għall-Kummissjoni 

 Pierre MOSCOVICI 

 Membru tal-Kummissjoni 

 

 


